Nafarroako Parlamentuko Mahaiak, 2023ko otsailaren 6an egindako bilkuran, Eledunen Batzarrari entzun ondoren, hurrengo erabakia hartu zuen, besteak beste:
1. Izapidetzeko onartzea Domingo González Martínez jaunak aurkezturiko mozioa, zeinaren bidez Osasun Departamentua premiatzen baita Tafallako barruti soziosanitarioaren proiektu pilotua bi hilabeteko epean ebalua dezan.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osasun Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2023ko otsailaren 6an

MOZIOAREN TESTUA
EH Bildu Nafarroa talde parlamentarioko foru parlamentari Txomin González Martínezek, Legebiltzarreko Erregelamenduan ezarritakoaren babesean, honako mozio hau aurkeztu du, Osasun Batzordean eztabaidatu eta bozkatzeko: 
2015-2019 legegintzaldian, Osasun Departamentuak Erriberriko Osasun Eskualde Oinarrizkoaren osasun-arreta birmoldatu zuen “Tafallako barruti soziosanitarioaren proiektu pilotua” ezarrita. Arreta-eredu horrek ekarri zuen Erriberriko Etengabeko Arretarako Gunea kentzea eta Tafallan gaueko osasun-arreta eredu berria sortzea eta anbulantzia medikalizatu bat jartzea, osasun-zerbitzua emate aldera Tafallatik gertu dauden osasun-eskualde oinarrizkoetako 47.000 pertsonari.
Lau urte igaro dira eta ez da egindako jardueraren ebaluazio ofizialik egin laguntza-antolaketa berri horren arazoak, eragozpenak eta abantailak zehazteko. Informazio hori ezinbestekoa da eredu hori beste eskualde batzuetara hedatzeko edo horren ezarpenean atzera egin eta Tafallako proiektu pilotua ezabatzeko.
Erriberriko Osasun Eskualde Oinarrizkoko herritarrek behin eta berriro eskatu dute balorazio hori egin dadila. Uste dute eredu horren ezarpena haien herrietara mugatzeak kaltetu edo pribilegiatuen irudi bat ematen diela, balorazioa nork egiten duen eta horren interesaren arabera, eta hori guztiz bidegabea da. 
Horrez gain, neurri horrek osasun-arretako gunea urrunago egotea ekarri duenez, eragozpenak sortu dizkie Erriberriko Etengabeko Arretarako Gunean artatutako pazienteei, horietako asko zaharrak baitira. Uste dugu Osasun Departamentua eta Nafarroako Gobernua agerian uzten ari direla ez dagoela osasun-arreta jarraituko eta landa eremuko larrialdiak artatzeko eredurik Nafarroan.
Hori dela-eta, honako erabaki proposamen hauek aurkezten ditugu:
1. Nafarroako Parlamentuak Osasun Departamentua premiatzen du Tafallako barruti soziosanitarioaren proiektu pilotua bi hilabeteko epean ebalua dezan. 
2. Nafarroako Parlamentuak Osasun Departamentua premiatzen du, baldin eta Tafallako barruti soziosanitarioaren ebaluazioa positiboa bada, eredu hori Nafarroako gainerako eremuetara hedatzeko plan bat gara dezan, eta, ebaluazioa negatiboa bada, eredu hori hobetzeko planteamendu bat egin dezan edo, bestela, balora dezan berriz ere ezartzea Erriberriko Osasun Eskualde Oinarrizkoaren Etengabeko Arretarako Gunea.

